
NBE-ren egitura 
Bat, bostetan 

Nazio Batuen Erakundeak hainbat elkarte eta talde ditu bere barruan. Organo horietako bakoitzak funtzio jakin bat izaten du. Hala eta guztiz ere, bost dira NBEko organo garrantzitsuenak. Hauexek: 

Nazio Batuen Batzar Nagusia: NBEko organo bakarra da, zeinean erakundeko kide guztiak ordezkaturik egoten diren. Ohiko bileretan urtero elkartzen da, ordezkariek aukeratutako presidente bat buru duela. Mundu osoko estatuek haien iritzi eta proposamenak azal ditzaten egungo arazo eta erronkei buruz. Asanblea Nagusiaren urteroko bilera irailean hasten da. Abenduaren erdian eten egiten dute, hurrengo urtean behar bezala bukatzeko. 

Nazio Batuen Segurtasun Kontseilua: Estatuen artean bakea eta segurtasuna mantentzearen ardura dauka. Teorian estatuek haren erabakiak bete behar dituzte. Erabaki horiei NBEko Segurtasun Kontseiluaren ebazpenak deitzen zaie. Segurtasun Kontseiluko lehendakaritza txandakakoa da eta hilabete irauten du. Hamabost kide ditu. Haietako bost (AEBak, Erresuma Batua, Frantzia, Errusia eta Txina) kide iraunkorrak dira eta beto eskubidea dute. Beste hamarrak bi urtean egoten dira kontseiluan. 

Nazio Batuen Kontseilu Ekonomiko eta Soziala: Nazioarteko harreman ekonomikoak eta garapena bultzatzeko jaio zen. 54 kide ditu, Asanblea Nagusiak hiru urterako aukeratuak. Kontseiluko kideek boto bana dute. Urtean behin biltzen da, uztailean. Harremanetan dago Mundu Bankuarekin eta Nazioarteko Diru Funtsarekin. 

Nazio Batuen Idazkaritza: NBEko organo garrantzitsuenetakoa da, eta NBEko idazkari nagusia du buru. Idazkari nagusiak hainbat funtzionarioren laguntza du munduan barrena. Idazkaritzaren zeregina munduan gatazkak saihestea, bake operazioak kudeatzea eta nazioarteko bilerak eratzea da. NBEko egungo idazkari nagusia Kofi Annan da. 

Nazio Batuen Nazioarteko Justizia Auzitegia: NBEren justizia organo nagusia. Hagan (Herbehereak) du egoitza. 1945. urtean sortu zuten. Ez da Nazioarteko Zigor Auzitegia, bien jurisdikzioa, teorian, mundu osorakoa den arren. Orain arte, erabaki gutxi hartu ditu bere historian. Ameriketako Estatu Batuek uko egin zioten organoak berez ezartzen duen derrigorrezko jurisdikzioari 1986. urtean, batez ere Hirugarren Munduko estatuen kexuak saihesteko. Geroztik jurisdikzio hori soilik kasu bakoitzaren arabera onartzen du Washingtonek

